
Rezime/Abstract

Državna revizija obuhvata uređeni sistem pravila i normi usmjerenih ka identifikaciji i korekciji odstupanja poslovanja od
prihvaćenih zakonskih načela i standarda djelotvornosti, korisnosti i ekonomičnosti. Ona ukazuje na efikasnost i efektivnost
rada državnih institucija, način alokacije resursa od javnog značaja, te transparentnost u prikupljanju i utrošku javnih
prihoda. Reforma poslovne aktivnosti javne uprave je složen i dugotrajan proces, a finansijska revizija je svakako jedan od
mehanizama koji trebaju pridonijeti toj reformi u uspostavi efikasnijeg sistema poslovanja. S tim u vezi, predmet
istraživanja u radu jeste utjecaj finansijske revizije na unapređenje finansijske i regulatorne discipline, te učinkovitosti
poslovanja državnih institucija Bosne i Hercegovine (BiH). U funkciji dokazivanja da finansijska revizija ima pozitivan
utjecaj na unapređenje poslovanja državnih institucija BiH, sproveli smo istraživanje prikupljanjem primarnih i
sekundarnih podataka nad uzorkom koji je jednak istraživačkoj populaciji. U radu su prezentirani odgovori na pitanja da li i
u kojoj mjeri Ured za reviziju institucija BiH održava finansijsku i regulatornu disciplinu; kakav je utjecaj finansijske
revizije na efikasnost poslovanja državnih institucija BiH, u odnosu na stanje u drugim zemljama; u kojem postotku se
implementiraju preporuke sadržane u revizijskim izvještajima; koje prepreke postoje pri usvajanju datih preporuka; kako se
vrši sankcionisanje državnih institucija i njihovih rukovodilaca u slučaju eventualnog neizvršenja preporuka sadržanih u
revizijskim izvještajima; koje preporuke se najčešće ponavljaju; kakav je utjecaj neusvajanja preporuka na poslovanje
državnih institucija i druga pitanja. U radu je kritički razmotren zakonski okvir uspostavljanja i djelovanja vrhovnih
revizijskih instucija, iz čega direktno proizilazi i nivo njihove nezavisnosti. Razmatrani su mehanizmi koji stoje na
raspolaganju Uredu za reviziju državnih institucija BiH u pogledu povećanja efikasnosti rada državnih institucija, te
održavanja finansijske discipline. Također, dat je i prijedlogu mjera za unapređenje rada Ureda za reviziju BiH. Ključne
riječi: državna revizija, Ured za reviziju institucija BiH, finansijska revizija, preporuke, finansijska disciplina, regulatorna
disciplina

